
ჯანანდრეა ნოზედა – დირიჟორი
ნიკოლაი ლუგანსი – ფორტეპიანო
პან-კავკასიური ახალგაზრდული 
ორკესტრი

ლუდვიგ ვან ბეთჰოვენი (1770-1827)
საფორტეპიანო კონცერტი No. 4 სოლ 
მაჟორი, თხზ. 58
Allegro moderato
Andante con moto
Rondo: Vivace

იოჰანეს ბრამსი (1833–1897)
სიმფონია No.3 ფა მაჟორი, თხზ. 90
Allegro con brio
Andante
Poco allegretto
Allegro – Un poco sostenuto

Gianandrea Noseda – Conductor
Nikolai Lugansky – Piano
Pan-Caucasian Youth Orchestra
Ludwig van Beethoven (1770-1827)
Piano Concerto No. 4 in G Major, Op. 58
Allegro moderato
Andante con moto
Rondo: Vivace
Johannes Brahms (1833–1897)
Symphony No. 3 in F Major, Op. 90
Allegro con brio
Andante
Poco allegretto
Allegro – Un poco sostenuto

ლუდვიგ ვან ბეთჰოვენი
საფორტეპიანო კონცერტი No. 4 სოლ 
მაჟორი, თხზ. 58

მეოთხე საფორტეპიანო კონცერტი 
შეიქმნა 1806 წელს, თუმცა პირველი 
საჯარო შესრულება მხოლოდ 2 წლის 
შემდეგ, 1808 წლის 22 დეკემბერს, 
ვენაში შედგა. კონცერტზე ასევე 
პირველად შესრულდა მეხუთე და 
მეექვსე სიმფონიები, ქორალური 
ფანტაზია, ცალკეული ნაწილები 
დო-მაჟორული მესიდან და რამდენიმე 
სხვა ოპუსი. წარმოიდგინეთ, ამდენი 
შედევრი ერთად გაჟღერებული ერთ 
კონცერტზე! მაგრამ ოთხსაათიანმა 
პროგრამამ, ორკესტრის შესრულების 
დაბალმა ხარისხმა და გაუმთბარ 
დარბაზში გამეფებულმა სიცივემ 
მსმენელს არ მისცა მართლაც რომ 
„შედევრთცვენით“ დატკბობის 
საშუალება. მეოთხე საფორტეპიანო 
კონცერტი, შესრულებული პრემიერაზე 
თავად ბეთჰოვენის მიერ, 
განსაკუთრებით დაიჩაგრა. 
თანამედროვეთა მოგონებებში მასზე 
თითქმის არ წერენ, ბეთჰოვენის 
სიცოცხლეში კი ის მეტი აღარც 
შესრულებულა. მხოლოდ 1836 წელს 
მიიპყრო მან დამსახურებული 
ყურადღება, როდესაც ფელიქს 
მენდელსონმა ახალი სიცოცხლე
ჩაჰბერა კონცერტს. არადა ეს შედევრი 
ნამდვილად იმსახურებდა 
განსაკუთრებულ ყურადღებას. თუნდაც 
იმიტომ, რომ ბეთჰოვენმა დაარღვია 
რამდენიმესაუკუნოვანი ტრადიცია და 
ინსტრუმენტულ კონცერტში პირველი 
სიტყვა არა ორკესტრს, არამედ
სოლისტ საკრავს მისცა. ორიგინალურია 
კონცერტის შუა ნაწილიც: ბეთჰოვენი აქ, 
ყველა სხვა საფორტეპიანო კონცერტის 
მშვიდი მეორე ნაწილებისგან 
განსხვავებით, გვთავაზობს
დრამატულ დიალოგს ფორტეპიანოსა და 
ორკესტრს შორის; ადოლფ ბერნარდ 
მარქსმა, ბეთჰოვენის ერთ-ერთმა 
ბიოგრაფმა, ეს დიალოგი შეადარა 
კრისტოფ ვილიბალდ გლუკის
ოპერის „ორფევსისა და ევრიდიკეს“ 
ერთ-ერთ სცენას, სადაც თრაკიელი 
მგოსანი სიმღერით ველურ ცხოველებს 
ათვინიერებს. ამერიკელი ოუენ 
ჯენდერის მტკიცებით კი, საერთოდ
მთელი კონცერტი მიჰყვება ორფევსის 
ლეგენდის სიუჟეტურ ხაზს. საკმაოდ 
საკამათო თეორიაა, თუმცა მისი 
გათვალისწინება კონცერტის სმენის 
პროცესს უდაოდ საინტერესო
ელფერს სძენს.

იოჰანეს ბრამსი
სიმფონია No.3 ფა მაჟორი, თხზ. 90
ბრამსმა მესამე სიმფონია 1883 წლის 
ზაფხულში, ვისბადენში ყოფნისას, 50 
წლის ასაკში შექმნა. ამ დროისთვის ის 
უკვე ჩამოყალიბდა სიმფონიური ფორმის 
აღიარებულ ოსტატად, ორმა სიმფონიამ 
კი მას რომანტიზმის ეპოქის უდიდეს 
კომპოზიტორთა შორის ადგილი 
მოუპოვა. მესამე სიმფონიის პრემიერა 
1883 წლის 2 დეკემბერს ვენაში 
გაიმართა.
ვენის ფილარმონიულ ორკესტრს 
უდირიჟორა ჰანს რიხტერმა, რომელმაც 
სიმფონიას,
ბეთჰოვენის მესამე სიმფონიის 
ანალოგიით, „ბრამსის ეროიკა“ შეარქვა. 
მესამე სიმფონია
ბრამსის ოთხ სიმფონიას შორის 
ყველაზე მოკლეა, კომპაქტურადაა 
აგებული და თემატური
ერთიანობით გამოირჩევა. მის ბირთვს 
წარმოადგენს მოტივი F-A-F (ფა ლა ფა) 
და მისი ოდნავ შეცვლილი ვარიანტები. 
ამ ნოტების აღმნიშვნელ ლათინურ 
ასოებს მარტოხელა ბრამსი ხუმრობით 
თარგმნიდა, როგორც frei aber froh 
(„თავისუფალი, მაგრამ ბედნიერი“).
მოტივი თავისებური პასუხია ბრამსის 
უახლოესი მეგობრის, მევიოლინე იოზეფ 
იოახიმის მუსიკალური მოტივისა F–A–E, 
რომელიც აღნიშნავს ფრაზას frei aber 
einsam („თავისუფალი, მაგრამ 
მარტოსული“) . „მარტოსული“ E-ს 
„ბედნიერი“ F-ით შეცვლით,
ბრამსმა არა მხოლოდ საკუთარი, 
უნიკალური იდენტობის მოტივი შექმნა, 
არამედ მას უფრო თბილი და 
ოპტიმისტური ხასიათიც მიანიჭა. მესამე 
სიმფონიაში ეს მოტივი ჩნდება
პირველივე ტაქტებში და მთელს 
ნაწარმოებში მეორდება — ხან 
თავდაპირველი სახით,
ხანაც შეცვლილი ფორმით - მაგალითად 
F–A–F, რაც მუსიკას სევდიან ელფერს 
ანიჭებს. იმ დროისთვის უჩვეულოდ, 
სიმფონიის ოთხივე ნაწილი ჩუმად და 
მშვიდად სრულდება, რაც სიმფონიას 
თვითრეფლექსიისა და პოეტური 
ერთიანობის ელფერს ანიჭებს. დღეს 
მესამე სიმფონია ბრამსის ერთ-ერთ 
ყველაზე პოპულარულს ქმნილებად 
რჩება, რაც რომანტიკული
გამომსახველობისა და კლასიკური 
დისციპლინის ჰარმონიული შერწყმის 
დამსახურებაა.

ამ დროს საქართველოში...

1883 წელს ძველი თბილისის 
ცხოვრებაში მნიშვნელოვანი მოვლენა 
მოხდა — ქალაქში
პირველად ამოქმედდა საზოგადოებრივი 
ტრანსპორტი, ე.წ. „ცხენის რკინის გზა“ ან 
„კონკა“.
ეს იყო ოთხივე მხრიდან ღია ვაგონი, 
რკინის ბოძებზე დამაგრებული 
სახურავით, რომლის
შიგნითაც მოძრავსაზურგიანი სკამების 
რიგი იყო განლაგებული. კონკა 20 
მგზავრს იტევდა.
თბილისში ის 1904 წლამდე მუშაობდა, 
სანამ მის ნაცვლად ელექტროტრამვაი 
არ შემოვიდა.

